
МЭНДЧИЛГЭЭ 
Хатагтай, ноёд та бүхний амар амгаланг 
эрэн мэндчилье. 

Дэлхий нийт өнөөдөр эрчимтэй 
даяаршиж, эдийн засаг, санхүүгийн 
салбар техник, технологийн үсрэнгүй 
дэвшилтэй хоршин асар хурдацтай 
хөгжиж байгаа нь дэлхийн эдийн засагт 
томоохон өөрчлөлт, шинэчлэлтүүдийг 
бий болгож байна. Тэр ч бүү хэл бидний 
ажил, үүргээ гүйцэтгэх, гэр бүл, найз 
нөхөд, нийгэмтэйгээ харилцах зэрэг өдөр 
тутмын амьдралд хүчтэй нөлөөллийг 
үзүүлж, бид өнөөдөр карт, бэлэн 
мөнгөний шаардлагагүйгээр төлбөр 
тооцоогоо хийж, хурууныхаа үзүүрээр л 
дэлхийн хаанаас ч мөнгө шилжүүлэх 
боломжтой болсон төдийгүй, хэдхэн 
жилийн өмнө ямар ч ойлголтгүй байсан 
электрон түрийвчийг өдөр тутамдаа 

өргөнөөр хэрэглэх болсон билээ.  

Сүүлийн жилүүдэд финтекийн салбар дахь хөгжүүлэлт, гарааны бизнесийг дэмжих хөрөнгө 
оруулалтын хэмжээ эрчимтэй нэмэгдэхийн зэрэгцээ, салбарын хөгжил ч түүнийгээ даган 
үсрэнгүй хөгжиж байна. Нөгөө талаасаа олон улсын санхүүгийн байгууллага, хөгжлийн 
нийгэмлэгүүд болон бодлого боловсруулагчид, зохицуулагчдын зүгээс финтекийг санхүүгийн 
хүртээмжийг нэмэгдүүлэх гол суваг хэмээн харах болжээ. Блокчэйн, регтек, хэрэглэгчдийг 
таних дижитал систем, үүлэн систем, хил дамнасан мөнгөн гуйвуулгын платформ, мобайл 
мөнгө, цахим хэтэвч зэрэг технологийн ололт, дэвшилтүүд нь нийгмийн эмзэг, ядуу бүлгүүд 
төдийгүй нийт санхүүгийн хэрэглэгчдэд санхүүгийн бүтээгдэхүүн үйлчилгээг илүү хямд 
зардлаар, богино хугацаанд, төвөг чирэгдэл багатайгаар хүртэх боломжийг нээж өгч байгаа юм.    

Финтекийг зохицуулах зохицуулалтын орчны хэрэгцээ шаардлага гарч ирснээр регтек буюу 
технологид суурилсан санхүүгийн бүтээгдэхүүн, үйлчилгээний зохицуулалтыг бий болгох 
хүрээнд зохицуулагч байгууллагууд болон хөрөнгө оруулагчдын зүгээс оруулж буй хөрөнгө 
оруулалтын хэмжээ тогтмол нэмэгдэж байна. Бизнес, санхүүгийн бүтээгдэхүүн, үйлчилгээ 
цахим хэлбэрт шилжиж эхэлсэнтэй холбогдуулан тэдгээрийн аюулгүй үйл ажиллагаа, 
өргөжилтийг дэмжсэн, хэрэглэгчдийн эрх ашиг хамгаалагдсан, мэдээллийн аюулгүй байдал 
хангагдсан зохицуулалтын орчинг бий болгож, хөгжүүлэх, түүнд хүрэх шийдэл гарцаа 
тодорхойлсон байх учиртай.  

Иймд Санхүүгийн зохицуулах хорооны зүгээс зохицуулалттай этгээдүүдийн тусгай 
зөвшөөрлийн хүсэлт, хөрөнгө оруулагч, үйлчлүүлэгчдийн өргөдөл гомдлыг хүлээн авах цахим 
платформыг нэвтрүүлэх, эрсдэлд суурилсан хяналт шалгалтыг хэрэгжүүлэх хүрээнд эрсдэлийн 

үнэлгээний цахим модулийг хөгжүүлэх зэрэг арга хэмжээг авч ажиллаж байгаа билээ. Түүнчлэн 
Санхүүгийн зохицуулах хороо нь санхүүгийн хэрэглэгчид, хөрөнгө оруулагчдын эрх ашгийг 
хамгаалах, санхүүгийн салбарын мэргэжлийн оролцогчдын тогвортой үйл ажиллагааг дэмжих 
чиг үүргийнхээ хүрээнд олон улсын хэмжээнд гарч буй зах зээлийн хөгжлийг дэмжихүйц 
зохицуулалтын арга хэрэгслүүдийг судлах, түүнийг зах зээлд нэвтрүүлэх үйл ажиллагааг 
хэрэгжүүлж байна. Зах зээлд гарч ирж буй шинэ санаачилга, дэвшилтэт бүтээгдэхүүнийг 
мэдээллийн нэг урсгалаар хянан, зохицуулснаар тэдгээр бүтээгдэхүүн, үйлчилгээний сул тал, 
эрсдэлийг багасгах, эрх зүйн болон бизнесийн стандарт, шаардлагуудад нийцүүлэх 
боломжуудыг тооцоолж, финтекийн хөгжилд дэмжлэг үзүүлдэг Сэндбоксыг нэвтрүүлэхээр 
Хорооны зүгээс ажлын хэсэг байгуулан, холбогдох судалгааг хийж, журам зааврыг батлахаар 
ажиллаж байна. 

2018 оны байдлаар банк бус санхүүгийн байгууллагын салбарт л гэхэд давхардсан тоогоор 1.3 
сая гаруй харилцагчид санхүүгийн үйлчилгээг технологиор дамжуулан авч байгаа ба салбарын 
нийт харилцагчдын 80-аас илүү хувь нь дижитал санхүүгийн үйлчилгээг хүртэж, гар утсанд 
суурилсан зээлийн болон төлбөр тооцооны бүтээгдэхүүн, үйлчилгээг хэрэглэх болсон нь бидэнд 
финтекд суурилсан бүтээгдэхүүн үйлчилгээний зохицуулалтын орчинг бүрдүүлэх хэрэгцээ 
шаардлага тулгарч буйг бататган харуулж байгаа юм. 

Ийм цаг үед Монгол Улсын хувьд бусад улс орнуудын амжилттай хэрэгжүүлж буй 
туршлагуудыг сайтар судалж, нэвтрүүлэх, зах зээлд оролцогчид болон зохицуулагчдын зүгээс 
тулгарч буй асуудал бэрхшээлээ хэлэлцэн, шийдэлд хүрэх, хөгжлийн чиг хандлагаа 
тодорхойлох тал дээр анхаарч ажиллах нь зүйтэй тул “Фронтейр Финтек Саммит 2019” форум 
нь цагаа олсон чухал үйл явдал болохыг онцолж байна. Форумыг зохион байгуулагчид, 
оролцогч та бүхний оролцоо санхүүгийн салбарын хөгжилд үнэтэй хувь нэмэр болохыг дурдан, 
талархал илэрхийлж, цаашдын үйл хэрэгт тань амжилт хүсье.  

САНХҮҮГИЙН ЗОХИЦУУЛАХ ХОРООНЫ ДАРГА
С.ДАВААСҮРЭН 

САНХҮҮГИЙН ШИНЭ ТЕХНОЛОГИЙГ АЮУЛГҮЙ НЭВТРҮҮЛЭХ БОЛОМЖ 

Блокчейн тэргүүтэй тархалттай бүртгэлийн технологиуд нь бидний амьдран буй нийгмийг 
хурдацтайгаар өөрчлөн байгаа билээ. Эдгээр технологиуд дээр суурилсан шинэ 
аппликэйшнуудын хэрэглээ болон хамрах цар хүрээ нь байнга өргөжин тэлж шинэ салбаруудад 
эргэлт буцалтгүйгээр нэвтэрсээр байна. Энэхүү хурдацтайгаар өсөж, бизнесийн цоо шинэ 
боломжуудыг бий болгож буй дэвшилтэт технологийн секторыг зөвөөр бойжуулан үр ашгийг 
нь хүртэхийн тулд түүнд тохирсон таатай орчинг бий болгох нь зайлшгүй хэрэг юм. Хэрэв 
Монгол улс зохистой бөгөөд “ухаалаг” бодлогыг бий болгон хэрэгжүүлж чадвал энэхүү шинэ 
технологи дээр бий болж буй хүчирхэг эдийн засаг, бизнесийг төвлөрүүлэн татсан төв цэг болон 
хөгжих боломж одоо хэр нь нээлттэй хэвээр.  

Энэхүү шинэ технологийг харин хэр хэмжээнд төрийн зүгээс зохицуулан оролцох хэрэгтэй вэ? 
ICO буюу Initial Coin Offering санхүүгийн шинэ хэрэгсэл болон гарч ирснээс хойш чухам яаж 
зохицуулах, ямар хууль дүрэмд захирагдах нь тодорхойгүй байв. Учир нь ICO нэг бол зөвхөн 
төлбөр тооцооны хэрэглээний токен эсвэл хөрөнгийн зах зээлийн бүтээгдэхүүн (security буюу 

хөрөнгөөр баталгаажсан үнэт цаас)-тай дүйх шинж чанарыг агуулсан байдаг.  Хэрэв тухайн 
токен буюу шинэ крипто мөнгө нь security-н шинжийг агуулсан байвал одоогоор байгаа 
санхүүгийн түүнд хамаарах хуулиар зохицуулагдах нь зайлшгүй хэрэг бөгөөд энэ нь тухайн 
токенд хөрөнгө оруулагчдыг гарч болох залилангаас болон бусад санхүүгийн аюулаас хамгаалж 
буй хэрэг юм. Гэвч нөгөө талаараа тухайн технологийн үндсэн мөн чанарыг алдагдуулан хэт 
зохицуулалт хийгдсэнээс шинэ боломжуудыг үгүй хийх талтай. Хэдийгээр уг шинэ дижитал 
технологийн салбарын өгч болох өгөөж нь өндөр ч, нөгөө талаар өндөр эрсдэл дагуулж буй тул 
Монгол улс хурдан бөгөөд бас аюулгүйгээр нэвтрүүлэх тэр алтан тэнцвэрийг яаж олох вэ? 

Дэлхийн хамгийн криптод ээлтэй орон болохоо зарлан түүнийгээ ажил хэрэг болгож буй орон 
гэвэл Малта. Тэд гурван хууль санаачлан гаргасан бөгөөд ICO-д хянан зохицуулах агентлаг 
байгуулан үүнтэй хамааралтай хууль бий болгосон хамгийн анхны орон болсон. Энэ ч талаар 
болоогүй бөгөөд крипто ертөнцийн томчууд болох Binance, OKEx болон BitBay тэргүүтэй 
бизнесүүд салбараа нээн үйл ажиллагаагаа эрчимтэйгээр явуулж эхлээд буй.  

Малтагийн батлан гаргасан гурван хууль Virtual Financial Assests Act (“VFA”) буюу Цахим 
санхүүгийн хөрөнгийн тухай акт, The Malta Digital Innovation Authority Act (“MDIA”) буюу 
Малтийн дижитал инновацийн газрын тухай акт, мөн The Innovative Technology Arrangements 
and Services Act (“TAS” Дэвшилтэт технологи болон түүн дээр суурилсан үйлчилгээний тухай 
акт) зэрэг болно. Эдгээр хууль актууд нь ICO, хөрөнгийн менежмент, crypto exchange болон 
түрийвч нь мөн түүнчлэн хөрөнгө оруулагчдыг хамгаалах талаар дэлгэрэнгүй заасан болно.  

Бусад ICO-д таатай ханддаг бөгөөд хөхүүлэн дэмждэг орнууд гэвэл мэдээж хэрэг Сингапур 
болон Щвейцар улсууд. Тэд аль хэдийн маш өндөр төвшинд хөгжсөн хөрөнгө санхүүгийн зах 
зээлтэйн дээр тэдгээрийг зохицуулах жишиг хууль, заалттай байдаг. Тэд блокчейн болон бусад 
шинэ технологийг шинээр нэвтрүүлэхдээ  “Fintech Regulatory Sandbox” -г ашигладаг бөгөөд 
энэхүү бодлогын хэрэглэгдэхүүн нь “Эдийн засагт өндөр үр нөлөө бүхий санхүүгийн дэвшилтэт 
технологиудыг туршин хөгжүүлэх таатай орчныг нь төрөөс бүрдүүлэн өгч бизнесийн эрсдэлийг 
нь багасгах мөн тухайн шинэ технологид тохирсон бодлогын загварыг шинээр бий болгох” 
гэсэн үндсэн зорилготой байна. Мөн Щвейцар улс нь Crypto Valley буюу Крипто Хөндийг 
үүсгэн байгуулж “Ухаалаг бодлого” мөн санхүүгийн таатай орчныг бий болгон Европын болоод 
дэлхийн крипто инновацийн төв болохоор ажиллаж байгаа билээ.  

Эдгээр жишээнээс харахад ICO-д хамааралтай одоогоор хэрэгжиж буй болон шинээр бий болох 
хууль, тэдгээрийн зохицуулалтыг  анхнаас нь оновчтойгоор зөв чиглэлд нь залах төрийн 
агентлаг байх нь зайлшгүй хэрэгцээтэй болж байна. Мэдээж төрийн зүгээс мөнгө угаалтын эсрэг 
мөн терроризмын санхүүжилтийн эсрэг олон улсын хууль, тогтоомжуудад нийцүүлэн хамгийн 
аюулгүй бөгөөд ард иргэддээ массыг хамарсан крипто нэр барьсан залилангуудаас сэргийлэх 
нь зүй ёсны хэрэг юм. Хэрэв Монгол Улс ICO нь зөв зохицуулалтыг дээрх шалгууруудад 
нийцүүлэн хийж чадвал илүү бодит мөн чадварлаг олон улсын компаниуд итгэл төгс Монгол 
улсад шинээр салбараа нээн бизнесээ өргөжүүлэх үүд хаалга бүрэн нээгдэх нь дамжиггүй.  

ICO болон блокчейнийг зохицуулах тодорхой мөн оновчтой хуульгүйгээс олон дэвшилтэт 
санаанууд ажил хэрэг болж чадалгүй үлдсэн байдгийн нэг жишээ нь Black Cell Technology 
Limited (Black Cell) бөгөөд Хонг Конгийн security-н хуулийн хүрээнд үйл ажиллагаа явуулах 
боломжгүй гэсэн шалтгаанаар хаалга барьсан билээ.  

Асуудлын гол нь гэвэл Монгол Улс бусад орны хуучинсаг чигийг даган хэт зохицуулалт хийх 

үү эсвэл Сингапур мэт орны сайн жишээг даган өөрсдийн “Sandbox”-г бий болгон нухацтайгаар 
зөв зохицуулалт хийх үү гэдэг л байгаа юм. АНУ ч бас Jumpstart Our Business Startup Act-г 
санаачлан шинэ дэвшилтэт санаа болон бизнесүүдийн хуулийн хүрээнд үйл ажиллагаа 
явуулахад нь төрийн зүгээс дэмжлэг үзүүлэн зарим тохиолдолд хуулиас чөлөөлөгдөх практик 
бий. 

Бидний өмнө гарч ирээд буй энэхүү шинэ боломжийг бид яаж алдахгүй авч ашиглах вэ? Одоо 
л бид үүнийг барьж авах цаг. 2018 оны 2 дугаар сар гэхэд 53 амжилттай хэрэгжсэн ICO байна. 
Үүнд бид амжилттай гэдгээр бид 10 сая доллароос дээш хөрөнгө босгосон, тогтвортойгоор үйл 
ажиллагаагаа явуулж буй бөгөөд ямарваа нэгэн хууль зөрчөөгүй гэсэн үзүүлэлтүүдээр дүгнэсэн 
бөгөөд аль оронд үйл ажиллагаа явуулж байгааг нь жагсаавал: 

1. Сингапур: 11 
2. Щвейцар: 10 
3. Кайманы арлууд: 7 
4. АНУ: 6 
5. Их Британи: 3  

Сингапур болон Щвейцар орнууд нь чанартай ICO-н тоогоороо тэргүүлж байгаа бөгөөд зөв 
ухаалаг бодлоготой нь салшгүй холбоотой. Бид ч гэсэн хурдацтайгаар өсөн нэмэгдэж буй энэ 
шинэ зах зээлд оновчтой бодлого хэрэгжүүлэн оролцох боломж бүрэн нээлттэй байгаа бөгөөд 
давхар эдийн засгийн аюулгүй байдлаа хангах боломж бий юм. Зөв ICO-г сонгон жишиг болгон 
“Sandbox”-т шалгаруулан оруулснаар бид эдийн засаг болоод эрх зүйн өндөр хариуцлагатай 
бодлого явуулж чаддаг бөгөөд блокчейн болон бусад дэвшилтэт технологийг чухлаар авч үзэн 
ач холбогдлыг нь үнэлж буйгаа дэлхийд харуулж чадах бөгөөд олон олон бизнесүүд Монголыг 
тэр үед зорин ирэх болно.   

